1- БӨЛҮМ
ДООР   ЫЙЛАЙТ

Мунарык жер бети дүрбөлөң,
Мунжулар денесин сүйрөгөн.
Жана да жүргөнсүйт ичинде,
Өз тилин кыл менен күрмөгөн.

Агылып ар жактан агынды,
Аралап жер бетин чамынды.
Булганган адамзат дүйнөсү,
Буулугуп асылын сагынды.

Кел-кел деп сунулган колдор да,
Кел өт деп суранган жолдор да.
Көркүнөн кеткенсип баратат,
Көп изди жашырган борбор да.

Түз эмес арбыды жаңылган,
Доор ыйлайт ырысын сагынган.
Аттиң  ээй, көкүрөк көбөйдү,
Калп эле «калкым» деп чабылган.

Кылымдык карт үндүү каадаңды,
Келебиз көө менен чегелеп.
Кыт өңдүү уюган байлыкты,
Күкүмдөй сапырдык тебелеп.

Бел сынып мертинди тулпарың,
Бээ десең, төө дейт ал урпагың.
Сен берген ак нандан кур калып,
Жеп жатат башканын улпагын.

Кийинди бөтөндүн чепкенин,
Кул болуп көтөрдү кетменин.
Бир гана калгансыйт кайран эл,
Оо дүйнө кабарсыз кетмегиң.

Тил барат өлчүдөй жөтөлүп,
Дил турат ачкадан өзөрүп.
А балаң баратат базарга,
Өз жерин сатканга көтөрүп.

Алдуунун канаты кайрылган,
Карыя  сакалдан айрылган.
Жигиттер намыстан ажырап,
Аялдар болууда жан курман.


Көөкөрдө кымызын тарттырып,
Көз тойбой көк сууну шимирип.
Жатышкан көңдөйлөр ичинде,
Өтүүдө, өтүүдө тирилик!             2002- жыл
ТООЛОР

Көрдүм миң-сан чокуларды,

Асман жолдо баратып.

Алар мага дем күч берген,

Майдалыкты таратып.

Майдалык де, күкүм болгон,

Тирүүлүктүн айдыңын.

А тоолордой эч ким мага,

Бербейт ырдын кайрыгын. 

Закымдаган узак сапар,

Тоолор мени узаткан.

Намыс алып келе жатам,

Сага бүгүн узактан.

Ата-энем бар коюнуңда,

Тирлиги өткөн мал менен.

Сенде өтпөсө балалыгым,

Билем акын болбойт элем

Анда мен!

Биз бийиктен кулаганбыз,

Пенде болуп төрөлүп.

Тоолор бизге бешик өңдүү,

Биз турабыз бөлөнүп.

Таш, кум менен аралашып,

Жатса дагы тагдырлар,

Бийиктикти эңсеп ичтен,

Тоодой болуп көрөлүк?.. 

19.09.08. Душанбе

ТАЖИКСТАН
Башка жер, башка калаа,

Башында кызык болгон…

Бийик тоо, салкын аба,

Адамдар кичи пейил,

Астейдил кысып колдон.

Бөлөк жер, бөлөк өзөн,

Бүгүлүп учурашкан.

Баарысы өздөрүнчө,

Бөлүнүп куттук айтчу,

Тааныш жок учураткан.

Башка тил, башка адат,

Баш болуп мекенинде бакылдаган.

Баары бир бөлөксүнөм,

Бир гана казак тууган,

Баш жөлөйт дили мага жакындаган.

Бүгүн мен сенден алыс,

Ата журт, бөлүнбөгөн.

Мен сенде жүргөнүмдө,

Билбеймин кадыр баркың,

Мынчалык көрүнбөгөн.

Жатканым сыйлуу бөлмө,

Конокту кадырлаган.

А бирок тар бөлмөмдү,

Сагындым кечирип кой,

Бул менин бир чындыгым,

Силерден жашырбаган. 

20.09.08. Душанбе калаасы

УЛУУЛУККА ГҮЛ КОЁМ 
Тирүүлүк тордолгондур азап менен,

Теңирим буюргандыр, азап чегем.

Билсем да шагым сынчу күндөрүмдү,

Баары бир бактым үчүн жашап келем.

Көрө албас көр каздырсын келишиме,

Көңдөйлөр той өткөрсүн жеңишине.

Баары бир майдалыкты тепсеп өтүп,

Гүл коём улуулуктун бейитине.              2003- жыл

КАНТИП ЖАЗАМ

Солуктап турса, жүрөгүм тилин безеп,

Сомодой болуп саптарда тирилбесек.

Сенселген кыздын сүйүүсүн кантип жазам,

Саргарган барик күнүндөй бириндесек.

Тар заман турса тушуккан санаа салып,

Бар заман жатса алдымда аласалып.

Бардаштуу жандай бакылдап ыр жаза албайм,

Бактысыз күндүн барагын жаба салып.

Сүйүүнү сезбей, күйүттү көрүп жатсам,

Сырыңды эмес, ыйыңды төгүп жатсаң.

Сыйрылган күндү сыйда деп кантип жазам,

Сан жанды көрүп тирүүлөй өлүп жаткан.                2004- жыл

ЖАЗА АЛБАЙ КОЙДУМ БАШКАНЫ

Бозоруп турса журтумдун бүгүн асманы,

Буюгуп турса акындын кирсиз жаш жаны.

Жалган деп баарын жашыра калып койнума,

Жаза албай койдум, жаза албай койдум башканы.

Көпөлөк сүйүү көңүлдү турса төрт бөлүп,

Көртирлик анан кетсе да көпкө өзгөрүп.

Көбүртүп ырды кубанып жаза албайм го,

Көрлүктү турса, көрлүктү турса көз  көрүп.

Акчага маарып жетсем да байлык бактыга,

Атак даңк алып олтурсам жайлуу тактыга.

Баары бир журттун азаптуу кейпи тартылган,

Баракты сенин, коёмун кечир, астыңа.

Башкалар жазаар бактыны кайдан тапканын,

Бардыгы жазат сүйгөнү сүйбөй жатканын.

Башымды жөлөп мекендин ысык койнуна,

Бузулган күндүн бузугун жаза баштадым.         2003- жыл 
БИЗ КАЧАН


Жабылып жанталашмай ,
Түртүшүп алга басмай.
Жакшыны жондон алып,
Жаманды алгалатмай.

Түркөйгө тирөөч болуп,
Тектүүнү жемелейбиз.
Чындыктын тили чыкса,
Чындык деп кенебейбиз.

Чындыкты кенебейбиз,
Чымынга теңебейбиз.
Чыркырап чыккандардын тилин кесип,
Туугандар,
Тебелейбиз, тебелейбиз.

Чыркырап чыккан кезде кара жаның,
Чын тура деген болуп толгонобуз.
Чын эле болду десе моюн бурбай,
Биз качан чындык үчүн ойлонобуз?!      2002- жыл 
БИЗ КАЙДАБЫЗ

Багытсыз өсөт жаштар саябаны,
Балчыкка баткан кыргыз балалары.
Бай бала,бай машина минип дуулдайт,
Бечара бала түртөт арабаны.

Түмөндүү өсөт жаштын теректери,
Түз жолдо ылаңдоодо керектери.
Теңсинбес шаардык торпок оюн салса,
Темтеңдейт мас уландар элеттеги.

Суусу жок өсөт жаштык бакчалары,
Суу жетпей, өспөй калды акчалары.
Султандын  заңгыраган үйүн көрүп,
Субандын көздөн учат аскалары.

Бага албай калдык жаштык жемиштерин,
Бай түпкө айланууда жегичтериң.
Байлыкты батек, байпак кылса бирөө,
Базарбай карайт жыртык кепичтерин.         2002- жыл 


БЕЛГИЛҮҮЛҮК

Ала салма өмүрлөрдүн барасы,
Аңтарлыган адамзаттын калаасы.
Арман дүйнө алты карыш жер беле,
Арам, адал, ак, каранын арасы.

Күлүк деле күүгө келбес ар күнү,
Күкүк деле күкүк дебес бир мүнөт.
Күмөн болгон Теңирим да бир күнү,
Көрк дүйнөнү көөлөп алат үргүлөп.

Тоодой болгон толкун дагы жайланаар,
Тоо кушу да томоголуу байланаар.
Түмөн элди түрө кырган эргул да,
Дүйнө салып, топуракка айланаар.

Кербендин да келбей койчу күнү бар,
Кедейдин да байдан артык үнү бар.
Көр тирликке тирөөч болом десең да,
Көрдөй кара көптүн жалгыз үйү бар.

Биз дүйнөгө жыпжылаңач келгенбиз,
Бир күрмөнүн айрыгына зар болуп.
Билсең эртең безип качат өмүрлөр,
Бейпай дүйнө бардыгынан тар болуп.

Бечаралар бүт өмүрүн чаң баскан,
Берендери  каректерин май баскан.
Билсең эртең бир жаздыкка баш коет,
Башын сайган бар байлыгын албастан.

Мейли өмүргө бүгүн түнү кеч кирсин,
Мейли тирлик мейиздигин сездирсин.
Бул дүйнөдө мансап күтүүң бир тыйын,
Белгилүүгө экинчи өмүр жеткирсин.               2002- жыл 

ЖУҢ- ЖАҢДАРДЫН ЗАМАНЫ


Бир ит жолун карап үрөт,
Миң ит кошо талап үрөт.
Коруна албас кожоюндун,
Коштоор ити камап үрөт.

Жаман эшек бокко качат,
Жаман пейил жокко качат.
Журтум бүгүн "ат минээрлер",
Жуң-жаңдарга окшоп атат.

Жаман катын, жаман эрлер,
Жабылбаган этек-жеңдер.
Жомок болгон Жоламанын,
Жолдон издеп чыкты элдер.

Сынган кылыч бүтпөй турат,
Сыр өтүкчөн түшпөй турат.
Саман чукуп далай кыргыз,
Сармерденин үзбөй турат.

Муздак дубал, муздак адам,
Муз үстүндө уктам атам.
Май каректи кашайтсын деп,
Май калемди учтап атам.                  2005- жыл 


 «…»
Чыр этип чымын жандар,

Чыркырап чыңыргандар.

Чогулуп ыйлап жатса,

Чокчолой болуп жатат,

Чоңдордун чоңдугуна сыйынгандар.

Буулугуп ашынгандар,

Буркурап жашынгандар.

Бук, ыйын ичке катса,

Бакылдап башка чыгат,

Бар элдин бактысына таш ургандар.           2005- жыл 

КӨЧМӨН КЕЗДЕ

Көчмөн кезде көп коңшу тоготкон күн,

Көчкөн кезде көч-көчүн оңолткон күн.

Калбыр болуп кылымдын барасында,

Кыргыз көчүн коңшуга тоноткон күн.

Ооздон-оозго өткөндө ырдаган күн,

Ормон ханын көтөрүп жыргаган күн.

Ойрон болуп тарыхтын чалгысынан,

Ойлуу кыргыз бейитте ыйлаган күн.

Комуз укса кудуңдап сүйүнгөн күн,

Кымыз алып кыр-кырдан жүгүргөн күн.

Куйрук улаш куруткан күндө калып,

Кыргыз өзү кыргыздан түңүлгөн күн.

Ак сакалдан ак нике бата алган күн,

Арбын бакыт жаштык деп аталган күн.

Арман ыйдын шарында калып кетип,

Ак никелүү зайыптар азайган күн.

Этегине эненин кут жааган күн,

Кут эненин колунан учпаган күн.

Караан калгыр ал күндөр учуп колдон,

Кыз коңшунун койнунда уктаган күн.

Жигиттик жалын оттой атылган күн,

Жигиттер намыс үчүн баш урган күн.

Жалган ай жарык болуп эсте калбай,

Жигиттер аялына жашынган күн.

Карынын калыс сөзүн тыңшаган күн,

Калыстык катарынан чыкпаган күн.

Карт төөнүн буурасындай өлүп жолдо,

Карыны кор оозуна таштаган күн.

Баланын ширин сөзүн эшиткен күн,

Бактыга бешик тойдон кезиккен күн.

Барк-балуу болбой калып бүгүн бизде,

Баланын чала өлүгүн бекиткен күн.

Ар намыс абийир бийик саналган күн,

Адамдар адал ыйман таба алган күн.

Арсыздын араанында калып бүгүн,

Абийирдин тарпы чыгып таланган күн.

Денеде улут каны ойногон күн,

Дүйнөсүн, тилин улут ойлогон күн.

Дербиштин санаасындай орун таппай,

Дөөпөрөс, маңкурт жандар тойлогон күн.

Хан сөзү хан сөзүндөй билинген күн,

Хандыкта кыргыз дене тирилген күн.

Хай-хайлап тарых болбой унутулуп,

Хан зоотун малай тукум кийинген күн.

Баатырды кыргыз десе ээликкен күн,

Баатырлар душман санын кемиткен күн.

Бурулбас бир багытка бугуп бүгүн,

Бүт кыргыз, кыргыз десе териккен күн.

Көчмөндү такыр журтка байлаган күн,

Көчүңдү көп маңкурттар айдаган күн.

Кашайтып кой мүнөздүү кыргызымдын,

Карегин кыргыз өзү жайлаган күн.                      2006- жыл 
БУЛ КАЙГЫ БААРЫНДА ЭЛЕ

Ийиктей маңдайыңда тегерендим,

Ичпе деп ичим күйүп чебелендим.

Капшытта тоголонгон бөтөлкөдөн,

Карегин көрүп турдум энелердин.

Билгизбей бир кайгыны туюп турдум,

Бактысыз мүнөтүңдө уюп турдум. 

Буркурап жыты келген тараптардан,

Балдардын ыйын, зарын угуп турдум.           2003- жыл 

АКЫЙКАТ ӨЛДҮ БҮГҮН

Кол шилтеп басып кеттим,

Үндөбөдүм,

Теңелип керек эмес,

Сүйлөгөнүм.

А бирок качкан менен,

Актыкты айткан менен,

Айбандар катарымда,

Күндө менин. 

Актык жок, карасынан булганамын,

Акыйкат өлдү бүгүн,

Аттиң ай азап экен,

Мунданамын.

Адамга ажал келди, 

Актыкка адам- ажал,

Айла жок коштоштум да,

Артынан ак көйнөгүн булгаладым. 

Кыйкырды көрдө жаткан,

Акыйкаттык,

Тирүүлөр басып жүргөн көр дүйнөгө.

Укпадык, басып кеттик.

Көр калды жаңырыктап айкырыкты, 

Көр биздин эске салып тайкылыкты,

Биз аны уга албадык, 

Биз андан уялбадык,

Куру сөз!

Айтсам дагы кай кылыкты?

Өлдү да акыйкаттык,

Жакшынын башын жерге салаңдатып, 

Жамандын ити чөп жеп,

Жамандын кылычтары жалаңдашып.

Жатканын көрдүм дагы,

Үндөбөдүм.

А мүмкүн керек эмес,

А мүмкүн куру дымак,

Чындыгы өлгөндөргө,

Сүйлөгөнүм.                                  2007- жыл 
УШУЛ АДАТ
Ызы-чуу көчө бүгүн,

Куту учкан.

Ызылдайт адам иттер, 

Кутурушкан.

Ымандай сырын төгүп алды

Ханы, 

Ар иттер оюн курчу,

Жыгылыштан.

Кир калаа, кирлигине 

Магдыраган,

Кир карек бет алдыңда,

Жалдыраган.

Кепичин унут кылып,

Кечээгидей,

Бийикти жапыз кылып алды,

Балаң.

Чор таман, чор тамандар

Чуулдаган,

Чокчолой элдин зарын

Туюнбаган.

Мен дагы жүрө берем,

Кантмек элем,

Ааламдын өзүн көрүп

Куюндаган.                                2006- жыл
УБАЛЫНА КАЛБАЙЛЫ, УБАЛЫНА


Туягын аягыла күлүктөрдүн,
Тынышын күткүлөчү күйүккөндүн.
Тыңшабай дүйнөлөрдүн чаңырыгын,
Тыянак түс келбеттен чыгып келдиң.

Аягын аягыла аргымактын,
Алсыздай, чаппай коюп жалдыраттың.
Аргымак арсыздардын көптүгүнөн,
Артында калып келет чалдыр аттын.

Тулпардын туягына балта чаппа,
Таш жолдо түз куюндап бара жатса.
Тиштебей кантип гана кое алабыз,
Качырлар тулпарларды табалашса.

Күлүктөр күүлөнө албай саябы жок,
Күйдүргү күчөп турат аягы жок.
Күңгүрөп күлүктүгүн жашырууда,
Күлүктөр күз соңунда амалы жок.

Ай жылдар алмашылып карып барат,
Аргымак, аргымактан тайып барат.
Аргымак аркандалып калган үчүн,
Аргындар таскак оюн салып барат.             2005- жыл 
УЛУУ ЖОЛ КЕЛЕТ КЫЙРАГАН
Улуу көч келет, улуу жол келет кыйладан,

Улуу сөз келет уланган сайын кыйраган.

Уңгусун таппай уламдан-улам кемиген,

Уранды жолдун чаңына батып кыйналам.

Самаган сайын сазына батып башканын,

Сапарлар карып,  бийиги кетип асканын.

Бабамдан калган багытты самап турсам да,

Бүгүнкү күндүн басыгын келбейт мактагым.

Өткөнүн айтып, өмүргө бирок кейиген,

Өзөнүн мактап, өз нугун бирок жериген.

Өзгөлөр сени өлөрчө мактап турса да,

Өмүрү кыргыз мактабайт элем сени мен.
Тамыры терең, мөмөсү курттап дарактын,

Жомогу арбын, жоругу кыйла адаттын.

Жосунсуз заман күйүтүн сезген журтумдун,

Карегин суулап, билбеймин бүгүн дагы актым.          2006- жыл 
АЛАТООНУН ПАСЫНДА ӨТӨТ ӨМҮР

Сапарымдын сан сырын сабак кылам,
Сан ойлорду дүйнөмдөн сабап турам.
Сапырылган боз чаңдан баш көтөрүп, 
Сары жон, кыр кездерди самап турам.

Айрык, үзүк ойлорду жамап алып,
Айтылбаган турмуштан сабак алып.
Алатоонун пасында өтөт өмүр,
Алатоонун бийигин карап алып.

Күндөр окшош кызыктын таңы атпаган,
Күрдөөл бизде көртирлик барактаган.
Кул тукумдар кудундап бийлик кылат,
Кан, бегине калпагы жарашпаган.                        2006- жыл 
“...”
Көөдөнүм муздап бүгүн, 

Ичиркендим. 

Шор жашоо көздөрүмдөн,

Шоролонуп. 

А мүмкүн санаа басып,

Жакшы ойлорду,

Үйүлүп калган чыгаар,

Додолонуп. 

Бар күндүн бардыгына,

Бул күндүн аздыгына,

Курсант болбой,

Азапка калдым окшойт,

Кошо конуп. 

Түйшүк да,

Ар бир ирмем,

Жаралдың, өлдүң, талдың,

Илинесиң.

Чачырап турган күндү,

Жерип бирок,

Эрксизден чынжырына,

Биригесиң. 

Азап де тирүүлүктү,

Азап де тек күнүңдү,

А бирок сен жашоонун,

Төбөңдөн тик сайылган,

Уусунан тирилесиң!                               2007- жыл 
«…»

Кербен келет кан жол улам тарыган,

Көөдөн келет кечип салган баарынан.

Карлыгачтай кайра-кайра айланам,

Катып калган көрүстөндүн жанынан.

Курсант бир саам көртирликтүү таң бары,

Көз алдымда кайтпастардын арбагы. 

Көрүстөндө жатат өлбөс жүрөктөр,

Көрүстөндө калган кыргыз арманы.                2007- жыл 
ИШЕНИМ

Ишеним өлгөн

Калаа …

Иримдеп, бириндеген.

Изиңди жашырасын,

Издесем таптырбастан,

Ийги жооп айттырбастан,

Кетипсиңер,

Эми мен ишенимдүү,

Ишеним туурасында,

Сүйлөшөм кимиң менен?!

Агарып таң да атты,

Кечтин да келээр жолу,

Алыс эмес…

Арманым жанга батты,

Төбө чач жерге тийип,

Бутуман бирөө силкип,

Жаткан өңдүү

Негедир көрбөй жатам,

Чамгаракты. 

Бук айттым танда барып,

Бир күн, миң кайталанып,

Издедим ишенимди!

Силер да издегиле,

Алар да сураштырсын,

Дагы көп кошунага,

Айта барып.

А мүмкүн бүт улуттун,

А мүмкүн жалгыз менин

Ишенимим,

Калгандыр талкаланып...                     2008- жыл 
ЖОЛ

Барат жол басыгымды эселеген,

Бар үмүт бир жарыкка жетелеген.

Булуттун бучкагына илине албайм…

Булуттун башында элем кечээ эле мен.

Таң эле бүтүн дүйнө кеч кирбеген,

Тартышып, таарынбапмын эч ким менен.

Бул турмуш көрдөн кара сыяктанат,

Телмирип көр экенин сездирбеген.

Урунуп урчугуна аска таштын,

Өмүрү ойго келбес жакка бастым.

Өзөнгө өгөй болуп турган күнү,

Өзүмдү келе берет ташка чапкым.
БАШТАГЫМДЫ САГЫНАМ

Узун чыйыр,

Бир кичине багыты бар тааныган. 

Улам кыйын, 

Жаңы беттеп бара жаткан жагы улам. 

Жаңычылдык, 

Үмүт кезген күндөрүмдүн шары бар,

Бирок неге, 

Азыркы эмес, баштагымды сагынам? 

Үмүт бирөө, 

Кайырчыдай асатаяк көтөргөн, 

Үсүл-кесил, 

Ыр карааны кайчы өтүп көчөмдөн.

Жандай албай, 

Жакшы ырымдын жөп-жөнөкөй караанын,

Жармач ырдын,

Саңырсыган көчөсүнөн өтөм мен. 

Чарк жарылбай, 

Чындык өлгөн кир турмушту аркалап, 

Чаңызгыган, 

Ылай-топо күңүрттөнгөн чартарап.

Чуркай албайм, 

Алдым кара, жалгандыкка сүңгүгөн, 

Чындык өлдү, 

Деп каңкуулап күңгүрөнөт арка жак.  
Саман-топон, 

Сан күндөрдүн кирпигине чаң туруп, 

Санаа басат, 

Жалгыз өңдүү сагынганым бар туруп. 

Баары жалгыз, 

Бир мен эмес кербен жолдо келе аткан, 

Жаман жүгү, 

Жакшылардын далысына артылып.                      2008- жыл 
«…»

Өттү күн,

Өзгөрдү канчалар.

Өмүр- бир,

Артында канча бар?

Өңгөгө сын айттык,

Өзүбүз,

Не ишти кыла алдык, 

айта алаар?

Бизди да,

Башкасы сындады,

Буулуккан көрлүк да,

Бул дагы.

Билгизбей көтөрсөк,

Моюнду,

Башыңда тирликтин,

тырмагы.

«…»

Капкараңгы жолдор бар,

Чырагы өчкөн… 

Кайгыруу бар көздөрдө,

Калаадагы. 

Мен өгөймүн, чоочунмун,

Бүгүнкүгө,

Кечээги ойлор эч ишке,

Жарабады.

Мен өзүмдү эр сезип,

Түпкүрдөгү.

Көрбөптүрмүн күрмөнү.

Үстүмдөгү. 

Билбептирмин жашоонун,

Азаптыгын.

Өзүмө-өзүм кудайдай,

Элестеген,

Тек гана бир кыялда,

Жашаптырмын. 

Булут минип, ойлорду

Камчылапмын.

Балалыктын айлында,

Айылчылапмын.

Бүгүн болсо тирликке,

Талкаланып,

Кыялдагы жоокердин,
Мүнөзү жок.

Жөн гана бир пендени,

Кайталадык…

«…»

Түн, бир убак,

Уйку качкан карегимди,

Тиктедим.

Бул карегим өзгөрүлдү,

Өзгөрүлдү,

Менин канча ойлорум.

Мүмкүн мен да башкалардай,

Бул турмушту,

Бир ажайып ойлодум?

Балалыктын изи калган,

Бирок аны,

Турмуш ойлуу тиктеткен.

Олтурамын бул каректен,

Баолукту издеп мен.

Жок баолук, 

Мүмкүн көрөм наристемдин,

Көзүнөн.

Оттуу күндөр, эми көрбөйм,

Баолукту,

Менин ойлуу көзүмөн.

«…»

Чачып алдым,

Күндөрүмдүн сааттарын,

Чарт жарылган,

Бул тирликке башкамын.

Башкамын мен,

Деген сөздү кайталап.

Баягы эле,

Күндө жашай баштадым.

Урап анан,

Жакшы үмүттүн баардыгы.

Бир заматта,

Башыма үйүп кайгыны. 

Кайгы дечи, азап дечи,

Баары бир,

Өзгөрбөгөн өжөрлүктүн,

Айлы бу.

Чандым баарын,

Бир заматта талкалап.

Кечээги эле,

Күн шаанисин кайталап.

Өтөт өмүр,

Сызат күндөр,

Убакыт.

Өлүм сүрүн жакындатып,

Арка жак. 

БАЛАЛЫК

Унутуп, баардыгын кайгынын,

Кайра эле бир обон кайрыдым.

Балалык күндөрдүн ирмеми,

Балалык жылдардын бир деми,

Силерди мезгилден айрыдым. 

Тилинип көөдөнүм муң баскан,

Мезгилдер түйшүктү ырбаткан…

Баарына өчөшүп токтолдум,

Бардаштуу тойлордо жок болдум,

Баолук кездерди сыйлашкан.

Чачылдым, төгүлдүм, куландым,

Жашымдан бүт күчүм чыгардым.

Балалык мен сенден ажырап,

Баолук ал менден жашынат.

Бул кандай азабы булардын? 

Балалык кулаган мезгилден,

Баолук дүйнөсү эскирген.

А бирок эртеңде бакыт бар,

Багынаар мага да бакыттар,

Баланын бал жытын сездирген.

«…»

Убакыт өткөн сайын,

Мокогонсуп…

Убакыт өткөн сайын,

Бүлүнгөнсүп…

Тирликтин тикен жолу,

Мен анда жылаң аяк,

Жүгүргөнсүп. 

Сезилемин.

Артымдан тоголонуп,

Таш ыргыган.

Алдыман шору толгон,

Жаш ыргыган.

Жаштыгымдыр.

А мүмкүн менин азап,

А мүмкүн менин жакшы,

Учурумду,

Жашырган жакшы ырымдыр,

Алдыдагы. 

АСЫЛДАРЫМ

Мен силерди жазам ырга,

Жазам бүтпөс поэмадай улантып.

Түйшүк түмөн башка салган,

Кылбапмын ээ, бир ишиңди кубантып. 

Кечиргиле, асылдарым,

Силер менин алыстагы бар жакшым.

Кайсыл жакка урунбадым,

Силерчелик баасы болбос ал жактын. 

Күтөсүңөр карааныма,

Күнү-түнү миң сан ирээт кагылып,

Мен бир пенде… 

Тирүүлүктүн түйшүгүнөн жаңылып.

Бара жаткан,

Кыял, ойдун кайчы келчү жолунда,

Кымбат жандын,

Кымбаттыгын, асылдыгын сагынып. 

Сагынам да, бирок алыс,

Алыстыгы көз жетпестей уланган.

Тирлик, түйшүк, тагдыр, талант,

Баары бирдей күчүн менден чыгарган.

А силерчи(?) жаманыма көз жумуп,

Жалгыз гана жакшылыгым чыгарган. 

Асылдарым,

Күңүрттөнгөн бул дүйнөнүн бетинде,

Мага энчилүү бир күн нурун чыгарган. 
Асылдарым, асылдарым-ата энем! 

СИЛЕРДИ САГЫНГАНДА
Тып этээрге көз жашым араң калып, 
Ыйлоочудай буулугам даярданып.

Шылдыңынан жазганып башкалардын,

Көз жаш сүртөм көрүүдөн аярланып.

Эстегенде эсимде караңгылык,

Эрким сыйбай эчкирем араң жылып.

Эч эси жок кызыңар «акынчалыш»,

Өзүңөрдү келатат караан кылып. 

МЕЗГИЛ ЖАНА МЕН

Узун жол эске келип эчен элес,

Удургуп көөдөнүмдүн демин басып.

Уңгулуу бабардын изи жаткан,

Улуу жер келдим сага белес ашып.

Ушунча чарчагандай шаабайым суз,

Ууртумда убайымдын изи жатып.

Тынымсыз шаар жашоосун көнүк кылып,

Тирүүлүк түйшүгүнө көнүп туруп.

Тагдырдын тааныш жолун беттеп барам.

Таалайдын тайкылыгын көрүп туруп.

Тирүүлөр катарында тирүү эмесмин,

Тирүүлүк көрлүгүнөн өлүп туруп.

Өзгөрдүм, тааныш көздөр баштагыдан,

Өзгөрдү наристе жүз жаш чайыган.

Өзүмдү таппай турдум эмнегедир,

Өзөндүн мага тааныш жактарынан.

А бирок көрдүм мезгил өткөндүгүн,

Апамдын буурул тарткан чачтарынан. 

«…»
Каргиме катып алып ызаны, 

Көөдөнүмдүн талабында бараттым.

Көңүлдөгү тоңгон музду талкалап,

Көздөрүмдөн көз жаш болуп дагы актым.
Каткырыкты алып салган күндөрдүн,

Кайтпастыгын кайра кайрып алат ким?

Жаштыгым бар, жалын болуп атылган,

Жалганым бар, пенде үчүн баш урган.

Жакшы күндөр жамгыр болуп көгүмө,
Жаман күндөр тагдырыма таш урган.

Жашагыла дешет чындык үндөрү,
Жамандардын далысында асылган.

«…»

Таш үстүндө сынык күзгү,

Таразанын түсүн берген.

Тайкы тагдыр турду көпкө,
Талкаланган бүтүм менен.

Таштай албай тирүүлүгүн,

Таңда кайра күтүлбөгөн.

Терек турду өрттө калган,

Тардыр коштоп өзгө жалган.

Ташка башын ургулады,

Таңын чогуу өрттөп алган.

Таш үстүндө көпкө олтурду,
Таштын астын көздөп алган. 

КӨЗДӨР

Карашат канча көздөр табалашып,

Кайгырган карегиңди жара басып.

Көзүмдү ала качып жашап келем,

Көздөрдүн курчоосунда бара жатып.

Жалбарган кош карек бар баасы бийик,

Жашооңдун башатына себеп болгон.

Жараткан анын баскан таман алдын,

Жок күндүн бейишине теңеп койгон.

Көздөр бар көп көздөрдөн бийик турган,

Көз оту көкүрөккө сиңип турган.

Ал көптүн арасында бирөө гана,

Көөдөндүн көп сырларын билип турган.

Эх көздөр, мен силерге суктанам да,

Кайрадан жектеп алам карашыңды.

Кайгыга батпаса ээ, бардык көздөр,

Кайгыны түшүнбөгөн бала сындуу.  
КАРЫЯ

Шарт жабылып, узап кетчу сапарда,

Келет караан эскиликти эңсеген.

Шааниси өчкөн өмүрү анын азапта,

Түтүн чубап чылымынан дембедем.

Турдум көпкө түтүнүнө ышталып,

Боргулданган кара түтүн терметип,

Күтүүсүздөн эске түштү кыштагым,

Жыланайлак ойночу кез тер кетип.

Боз чамбылдуу чаңын айтып элеттин,

Буурулданган ал карыя жаш алып.

Угуп тур деп зордободу мени эч ким,

Өмүр сааты жатты бирок азайып.

Эскилигиң сагынышат канчалар,

Элет ага бир ажайып сезилип.

Өмүр сааты ал жан үчүн канча бар,

Өгөй тагдыр өзөнүндө эзилип. 

БААРЫ САБАК

Бут алдымда бурганактап улуу күн,

Бүлбүл жарык багытымды азгырган.

Билгендерге улуу сабак бирөөлөр,

Бутун тосуп каршы чыкса астыңдан.

Жамандыктар тагдырыңа бир сабак,

Жакшылыкка көөдөн жылып бир карап.

Жалган дүйнө жалгандыгын түшүнсөк,

Жашоо дагы так ошондой ылгамак.

Барам азыр таш үстүндө кайралып,

Барам азыр үмүтүмө жалганып.

Билем бирок жөпжөнөкөй тагдырга,

Бирөө мендей олтурганын таңгалып.
КЫЯЛДЫ КАМЧЫЛАНЫП

Жеңчүдөй билегимди түрүп алып,

Жашоонун чиринди эмес, бүрүн алып,

Жакшы эле жолго чыгам, жоокеримдин,

Жоо жыгаар жакшы сабын сүйүп алып.

Кыялды камчыланып курагыма,

Күндүн да калбайын деп убалына.

Кишилик, адамдык деп кыйкырамын,

Көрлүктүн батып жатып туманына.

Жакшы эле жолго чыгам аргымакчан,

Жашоонун агымы бар каңгып аккан.

Көрөм да башкалардай баса берем,

Карабай каректерди жалдырашкан.

Ченемсиз, чексиздикти аркалаган,

Чокулар тирелишет арканардан.

Чөмүлүп биз жүрөбүз чөкөтаандай,

Чокунун бийиктигин байкабаган.

АЙЫЛ

Баягы боппоз тамдар,

Баягы айылдаштар, жайкы аңыз.

Баягы мен барк албас убактарда,

Баарыбыз булут менен жарышканбыз.

Мен өскөн чакан айыл,

Мекендин тулку боюн түзүп турган.

Мен анда гүлдөр өңдүү,

Мезгилдин бариктерин үзүп тургам.

Мууздалган жашыл чөптөр,

Муюган мусаапырдай кечки талаа.

Майышып бир айрылык  чөп көтөрүп,

Жооруган манжаларым унуттум,

Унуттурган эсти кара?
Баягы аңыздагы чөмөлөлөр,

Байкелер чалгылары аркы-терки.

Баягы бир кошуна кайда кеткен?..

Ажалдын чалгысында калды деди.

Мен келдим чөп чабышта,

Мекендин саратаны мага тааныш.

Мен келдим айрысы жок,

Мезгилдин күнүн чапкан улуу жарыш. 
АЙЫЛГА БАРДЫМ КЕЧЭЭ

Айылга бардым кечээ,

Ак тамдар азайган бир,

Алтын күз деген менен,

Ак пейил азайгандыр.

Айылдын куту качып,

Ар жерде жинди суунун,

Ээлери кужурашып.

Тосуп алды!..

Айылга бардым, ооба,

Ак сакал жол караган.

Азанда туруп апам,

Ак мешке көң калаган.

Чон мордон түтүн булап,

Айылда береке эле,

Калыптыр тукулжурап.

Баштагы пейили жок!.. 
«…» 

Тар жолдор,

Тар жолдор алдыда.

Тар убак,

Баралбай айлыма.

Такмаза тирликтин,

Шарданы.

Тартылып жаштыктын,

Айлары,

Мен дагы баш ийип.

Калдым аа.

Шор баскан,

Шор баскан көздөрүм.

Шаанисин жоготуп,

Өзгөмүн.

Шаркырап күчөнгөн,

Мезгилде,

Маанилүү сыр айтпай.

Эч кимге,

Белгисиз багытты,

Көздөдүм.

Тайкылык,

Тайкылык- узак жак.

Тай курак жаныман,

Узап бат.

Мен күндүн барына,

Кайылмын.

Тирликке баш менен,

Сайылдым.

Тагдырдын мойнунан,

Кучактап.

“...”

Муздак суу бүрккөн өңдүү бет мандайга,

Муз болуп турду денем үшүгөндөн.

Мусапыр кейиптенген бул жалгандан,

Мууздалып бир күндөрү үзүлөм мен.

Таарынчак болчу дешээр жакындарым,

Талабы, көздөгөнү өздөн бийик.

Көр тирлик мага тирөөч болбостугун,

Тек гана коюшса экен өздөр билип. 

Көгөргөн мерездиги бар эле деп,

Кеп кылаар сырдашкандар мени менен.

Көгөргөн көк асманды жектеп туруп,

Караңгы көргө кетем жерибеген.

 “...”

Далым талыйт, кыр аркамдан жүк басып,
Дайым таңда түйшүк келет жупташып.
Теңир берген түнт дүйнөмдүн ичинде,
Ким бирөөлөр жаткан сымал мушташып.

Күндө күрөш, мен дүйнөмөн жеңилем,
Көр тирлик күч, кичинемден жериген.
Канат сынат каршылашкан күнүмдөн,
Канаты жок кайда барам эми мен?!

 “...”

Буулугуп булутунан өмүрүмдүн,

Бир боосун байлай албай көңүлүмдүн. 

Багыттап баратканкансыйм жеңчү күнгө,

Сүлдөрүн көтөрүнүп жеңилүүмдүн.

Кана эх, мээрим төкчү жакындарым,

Кадыры кеткен өндүү асыл баанын.

Кечирим сурап бирок, каалап турам,

Денемдин бир урчукка асылганын.

Жашабай жаштыгымдан муунуп турам,

Жамгырдай жашыма эх, жуунуп турам.

Жолукпай калган өндүү жакшы күнгө,

Жамандын чөйчөгүндө тунуп турам.

«…»

Башымды жерге салып бара жаттым,

Багытсыз шаар күнүнө аралаштым.

Бактымды тосуп турган бирөөлөрдүн,

Карегин келет бүгүн жара баскым.

Көз жетпей жарагымдын курчтугуна,

Көртирлик каршы көөдөн учкунуна.

Канча күн күрөштө күч сынасам да,

Кайра эле күнүм курман уттурууга.

«…»

Аз жүгүн күндүн жонума артып алып,

Ары жок акын чыйырын салып келем.

Ачылып көзүм актыкты билген сайын,

Ааламат Адам дүйнөсүн чанып келем.

Чылбырын күндүн артымдан чубалжытып,

Башканын калган жибине чалынамын.

Башкалаа толгон адамдар арасынан,

Башкача мүнөз адамын сагынамын.

«…»

Өзүмө өзүм батпай,

Өзүмө өзүм жакпай.

Өрөпкүп ыйлап турам,

Өзүмө  өзүм айтпай.

Көз жашты жанып турам,

Көр мүнөз багытты улам.

Карагым келбегенден,

Күнүмдү коломтого жагып тынам.

Ич күйүп тоорулабыз,

Иримге сорулабыз.

Издебей жарык асман,

Эмне эле ит уядан жолугабыз.

Жиби жок муунабыз,

Жээк-жээктеп суюлабыз.

Жакшы эле улут элек,

Жакшыдан жаман болуп туулабыз.

«…»

Кызарып баткан күндүн,

Кызылы күңүрттөнүп.

Көк таштай көңүл калды,

Кызылын сүйүп көрүп.

Агарып аткан таңым,

Артына нурун катып.

Алдастап турам бүгүн,

Аскага урунгансып.

Жообу жок суроом калып,

Жолдоштун жоругунда,

Жакшы үмүт жоолук сымал,

Жамандын моюнунда.

Жан үрөп басып келем,

Жылмайып жашып келем.

Жырткычтай адамдардан,

Жыңайлак качып келем.

«…»

Уруштуу аткан таң менен,

Улаймын жолду жар менен.

Урушка түшө албайм го,

Учкуну өчкөн ал менен.

Кансырап жатса кайберен,

Кайгысын жутат кан менен.

Колотто калган улакты,

Коручу энем кайда элең?
«…»

Санаага баткан жүрөк,
Сагынып бийиктерди самап турат.
Сенделген көр пенделик,
Самсыган түйшүк  жүгү талап турат.

Үзүлбөй үмүт жиби,
Үлүлдөй үмүт жолун чегип барам.
Үстүмдө жалган тирлик,
Үйдөй бир тоскоолдукту жеңип барам,
Үстүмдө жалган тирлик!!!
КУРБУЛАР 

Мен баягы эмесмин, баягыдай,

Мен күндөрдүн шарында аялуудай.

Мезгил дагы мен менен бирге барат,

Мизи кайтып, мертинген жаралуудай.

Силер дагы баштагы эмессинер,

Келет мүмкүн башкага тенешкинер.

Силер менин көөнүмө муз тоңдурган…

Силер мага кайра эле керексиңер.

Баштагыдай убакыт арбын эмес,

Баягыдай дымакта алгыр эмес.

Баскан жолдун кадамы күңүрттөнүп,

Балалыктан калгансыйт арбын элес.

Далай кыял тирликтен талкаланып,

Добулу көп тагдырды аркаладык.

Дүмбүл-дүмбүл баштарды сындап бирок,

Дүмбүл бойдон калганды байкабадык.

Дүйнө ыр деп согулду толуп-ташып,

Далай саптар бактысыз, солукташып.

Бизди дагы  бул курак женип барат,

Бирге жүрчү курбуну толуктатып.

Курдаштар жакынсынган,

Эркелеген.

Дос эмес, белем кечээ,

Эртең менен.

Азырчы силер мени сынагандай,

Азырчы бүт жакшыбыз урагандай,

Тиктешебиз. 

Анткени чоңойдуңар,

Тирлигиң өзгөрүлгөн.

Өкүнөм таңдагыны,

Көрбөдүм биринин да көздөрүнөн. 

3.

Сурабай жан курбулар абалымды,

Сенделип ээрчип келем жаңы агымды.

Сагындым десем достор ишенбестир,

Сыр билги калем менен барагымды.

Согушта жүрөм азыр жумуш деген,

Салгылаш, күрөш, мушташ жумуш менен.

Тирликке курман болуп калбаш үчүн,

Бул күнгө достор,  каршы туруп келем.

Ыр калды көөдөнүмдү ургулаган,

Мен анан согуш бети тунжураган.

Билинбей өлүп далай тирүү саптар,

Бир мага өгөйсүнөт ыр кураган.

Сагындым сагынгандай айылымды,

Себепсиз душман кылдым дагы кимди?

Сан күндөр каршы атылып тагдырыма,

Сапырып күбүп жатат баригимди.

Тенелбей басып кеттим жаманына,

Теңирдин ынтаа коюп сабагына.

Тентушту сагынбадым, бирок ырдын,

Билсеңер зар боломун караанына.

Тирлик ай, жер каратып саптарымды,

А ырлар суранышат жазганымды.

Билсеңер түшүнтө албайм өзүмө-өзүм,

Турмушка курман болуп жатканымды.

Сапарга баштагыдай үңүлбөдүм,

Сап токуп, көркөмүнө сүйүнбөдүм.

Өмүрдөн күбүлөөрүм чындык бирок,

Тозоктур тирүү саптан күбүлгөнүм.

АТКАН ТАН, БАТТЫ БИРОК

Дагы бир таңы атты тирүүлүктүн,

Далдайган далысынан күн кылтыйган.

Деңдароо болуп көпкө сүйүнүпмүн,

Дартыма дарек бербей бир сыртымдан.

Эсендик тилептирмин үзүлгөнсүп,

Эрким бош баштагыдай чымыр болбой.

 Эски бир таанышымды күтүнгөнсүп…

Алдымда кайчыланат чыйыр жолдор. 

Элеттин жыты кетип мурунуман,

 Эңгиреп кир калаанын шарданында.

 Этектеп эссиздиктин уюгу улам,

Эх жашоо,эмнен калды аржагында?

Тай курак күбүлгөндөй катарынан,

Таарынып тетир карайт мүнөттөрүм.

Таарынчаак санаа чыгып сапарыман,

Тек гана күтүнгөнсүйм күн өткөнүн.

Байралбай баягы ой-от кураган,

Баратам алыс калып сезимимен.

Балалык, балалык ай жоксураган,

Батынып кире албадың эшигимен.

Сен чоочун бүгүнкүнүн айылына,

А менчи (?) кирлигине чөмүлөмүн.

Калп эле канат күүлөп жаңырууга,

Өзүмдү алдагансып көрүнөмүн.

Дагы бир күнү батты жалганыңдын,

Дүңкүйүп караңгыны аркалаган.

 Дартына даба таппай арманымдын,

Дербиштей ээрчийм күндөр, аркаңардан.

ЖӨН ГАНА

Туталанып көпкө чейин ыйладым,

 Эч ким менден сурабады себебин.

 Мүмкүн келди жөн жок жерден ыйлагым, 

Кечир, бирок сен да эч сөз дебегин. 

Мүмкүн мени кайгы эзип жаткандыр,

 Качанкы бир багытымды эскерген. 

Мүмкүн мени кубандыраар асман бир,

 Кучагыма сүйүү болуп кеч келген. 
Жашай турчу өз күнүңдүн шарында, 

Жашоо сага өз тагдырын буюрган.

 Мага тынчтык бергилечи жарымга, 

Жаңы эле бир жашоо өңдүү  туюлган. 

Койгулачы, ансыз дагы чарчадым, 

Туш тараптан тытмалаган ушактан, 

Узап кетким келди сенден тай чабым, 

Учурушкым келди сага узактан. 

Көңүл чөгүп тургандыгын андабай,

Үстөмөндөп турган ушул убакыт. 

Узап кеткен күн элеси жанда бар, 

Улуулуктун бир бакытын суратып. 

«…»

Жашын төктү көпкө ушул таң,
 Карегимди мен да сууладым. 
Жашоо күкүм жанды учурсаң, 
Жан учпаса экен ылайым.
Жакшылыкты кабар этпеген, 
Бул замандын арты бурганак. 
Көөдөнсүздөр барын эстесем,
Көр тирлигим көрксүз ыргалат. 
КАТКА ЖООП

Кат жазып, 

кабарладың...

Окудум, мен да көп сөз,

Даярдадым.

А мүмкүн сиз айткандай,

Сөз багып,

Сөз барктоого,

Жаралгамын. 

Билемин. 

Тилек миң-сан,

А бирок каршылык,

Көп...
Мен анын тар жолунан,

келгендей боло берет,

Аярлагым.
Кайгырба,

Адамдар көп.

Бул аалам кеңдигинен,

түтүп турган.

Адамдык дарак сымал,

Көгөрбөй,

өмүр сабы бүтүп турган. 

Биз эмне пендебиз да,

Биз эмне макулукпуз,

Өмүрдүн кымбаттыгын,

үзүп турган. 

Мен дагы көп ойлондум…
Кайгырдым жаштайыман.
Түшүнбөй далайлары,

Тетирлеген.
Мен баарын адам дегем,

Мен баарын асыл дегем,

А бирок асылдыгы

Сезилбеген.
Дүйнөнү көргөнүмдө,

Теңирим мени бүгүн,
кечир дегем.

А бирок мен баарысын,

кол шилтеп

КЕЧИРБЕГЕМ!!!

«…»

Кандай?- деди

Курбум мага,

Ойлобогон эч нерсе.

Кечиктиң деп,

Беттен алдым,

Кантем анан кеч келсе.

Кабагыма,

Кар жаап турду,

Таарынганым билинип.

Бирок эч ким аңдабайт да,

Бирок,

Эч ким билбейт,

Туйбайт,

Күткөн убак келбестигин,

Тирилип…
«…»
Казак тууган,

Ыр окуду

Төгүлгөнүн карачы эй,

Саптардын.

Кайкып учуп, ой кыялым,

Кыйла кетип,

Мен акылды башкардым.

Тунуп калдым,

Тереңине,

Дүбүрт сиңген,

Ар бир ырдын сабына.

Жоокерлердин,

Руху ойноптур,

Бүгүн казак туугандардын,

Канына. 
Бирок кыргыз катарынан көрүнбөйт…
«…»

Ой, санаа,

Орундабас кыялдарым.

Эх канча убак өттү,

Тыя албадым…

Өмүрдүн күзү келип калуучудай,

Өмүрүм бир секиден жануучудай.

Өңчөй бир күндөрүмө,

Ыр арнадым.

Жалганчы сезимдерим,

Жалгансың!

Бирок неге сезилбедиң?

Жолоочу сапар алган,

Жолумда канчаларга чечилбедим. 

Курдаштар,

Жана калган.

Куру күн, жалаң арман.

Бирок мен бирөөңдү да кечирбедим. 
Саттыңар, сатылдыңар,

Бетке айттым, 

Басып кеттим. 

Бир кезде болгон үчүн

Жаман жолдош!

Кеткиле силерсиз да,

Күнүмдүн уурулары арбындаган.

Мезгил бар катарымда,

Пенде үчүн,

Бир кебегин алдырбаган.

Ансыз да шашып барам,

Оорум бар көөдөнүмдө,

Жан кыйнаган.

Ойлондум,

Неге аларды?

Мен жаман ошон үчүн кечирбедим.

Баары бир пендебиз да,

Баары бир мекендешпиз,

А мүмкүн туура болмок кечиргеним?

Жок деди көөдөн бирок,

Майдадыр, майдалыктыр,

Майдалык болбос үчүн айталык бир,

Бийикти мекендеген бир көөдөнгө,

Бийиктен кулагандар чаң салыптыр!!!
ЫРЛАРДА КЕЛДИ ЖАШАГЫМ

Жанагы жазган сабымдын таппай аягын,

Жамгырлуу күндөр, сыясы кургап каламым.

Жашабай жатып, жадаган жанды түшүнүп,

Жанымда жатты жазуусу арбын барагым. 

Сырдаштым көпкө, сурандым саптын келээрин,

Сыйрылган көөдөн сызылган жашым дегеним.

Суналып дене, саптарда калса жаштыгым,

Башканы сенден сурабас элем эгерим. 

Кайгымды бөлүп, саптарга катып азабым,

Кыялуу жолго ыр курбу болуп жашадым. 
Күйдүргү кылган күндөрдү таштап тынч гана,

Кадырды билген ырлада келет жашагым. 

ЭРТЕН АНЫ УНУТУШАТ

Бул дүйнөдөн өттү бирөө, 

Дүйнө көчтү…

Келбейт эми кайрылып.

Келет башка наристелер,

Бир ирмемде,

Ар кыл мүнөз ай жылып.

Келбейт эми өкүнүчтүү, 

Анын талант, байлыгы.

Өрткө түштү бул өмүрдүн,

Үзүлгөн бир,

Айрыгы. 

Эртең аны унутушат…

2- БӨЛҮМ

УЗУН ЖОЛДОР

Узун жолдор тоолордун бетиндеги,

Уңгу кептин эртеңи сезилбеди.

Уйпаланган уйкусуз түндө калган,

Убадасыз бир маек эсиңдеби?

Менде жашайт маектин кесим деми,

Мемиреген тынчтык ай кечиндеги.

Мелмил кылган мезгилдин кадыр түнүн,

Мейиз даамдуу эриндер эсиңдеби?

Сапарлаштар санынан өзгөрүлө,

Санаа тартып сааттардын өткөнүнө.

Сен өзүндү бактылуу сезген күндөн,

Сүрөт тартып алыпмын көздөрүмө.
“...”

Көшөрүп максатыма канат күүлөп,

Көңүлүң мүмкүн көптөн калатпы деп...

Көп эле көздөр эркин жоготчу эле,

Көп эрктен алсыз болуп барат жүрөк.

Ишим көп, сапар алыс мезгил менен,

Ички үн мага сүйүү сездирбеген.

Ийиктей айланчыктап турбасам да,

Илинчек бар ортодо эч билбеген. 
МЕН ӨЗҮҢДҮ СҮЙМӨК ЭЛЕМ КАЙРАДАН

Көчөдө кар көөдөнүмдө күн күлүп,

Күнөө сенде, койгон үчүн сүйдүрүп.

Кыска учурда кызык ирмем кылыппыз,

Кызганууга, таарынууга үлгүрүп.

Байкабаган багытыңа үңүлүп,

Бет алдымда сен барыңа сүйүнүп.

Бара жаткан басыгымдын алдында,

Пара сымал айланууда тирүүлүк.
Бир калыпта тегеренип жашоо жай,

Буркан- шаркан толкундары жайлаган.

Экинчи ирээт өмүр берсе эгерде,

Мен өзүңдү сүймөк элем кайрадан.

ТАҢ ТОСУУ


Тирүүлүккө түмөн күндөр беттештир,
Тынч уйкуга муюгандар сезбестир.
Түндү жарган биздин ошол маекке,
Тирүүлүктүн түрдүү кечи жетпестир.

Айлуу кечке бүт тирүүлүк баш ийген,
Ак сүйүүгө кимдер гана батпады.
Алтын мүнөт арбын чыгаар башкада,
Артык бирок биздин кечтин асманы.



 «…»

Бут тартылбай жүгүн сүйрөп дүйнөнүн,

Бул жашоодон чарчаганды үйрөндүм.

Бар чарчоонун баарын таштап тар жолго,

Барам бүгүн кучагына сүйгөндүн.

Барам бүгүн биз кезикчү дүйнөгө,

Бизди да түн, биз сыңары сүйгөн ээ?
Баары биздин каректерде жашынган,

Мен үн катпайм, болду сен да сүйлөбө…
КЕЧ


Түн Жалгыздык
Жымжыртык кыялымда.
Ойдо туман,
Бүдөмүк долуланган.
Күтүү да бар,
Көрүнбөс бирок билем,
Бүтүн ойду,
Бир санаа коруп алган.

Сен деп согуп,
Сагыныч чебеленген.
Аргасыз бир,
Күтүүгө байланамын.
Канча аракет,
Кылсам да жаңылбоого,
Мен аргасыз,
Үмүткө алданамын.

Мен анткени,
Алданам үмүттөргө.
Келбесиңди,
Билсем да мени издеп.
Бир таттууну,
Татууга тамшанамын.
Сезсем дагы,
Калаарым жалгыз искеп.
“... ”

Талкаланган үмүтүмдү жыйнабай,

Таман жолдун чаңын тепсеп кирдеген.

Тагдырыма эге болбой калгыдай,

Кандай күнөө кылдым экен кимге мен?

Саратандын аптабы күч аптабы,

Мен самабай бир ошондон башканы.

Мынча неге көнүк кылдым экен ээ,

Мезгилимдин баарын уурдап жатса, аны.

Бул күндөрдүн бал татымы уулантып,

Бир башкача сырдын салып обонун.

Бийик ойго мен баягы эңсеген,

Билбейм бүгүн баштагыдай жок орун.

Толгон аяк чарт жарылып калчудай,

Түпөйүлдүү ойлор кыйнап, жанбаган.

Таңдагыдай үмүтүмө ишенип,

Бүгүн түнү мүмкүн кайра алданам.

Жаш кылгырган карегимдин отунда,

Жааган жаандын долуланган нөшөрү.

Жадатмалуу жакшы оюмдун жолунда,

Жаман ойдун саркындысын көтөрүү.
 ЫЗА
Кечээги жалгыздык ай,

Караңгы, караңгыны жолдош кылып.

Керексиз жандай сездим,

Керектүү адамымды ойлоп туруп.

Багытым татаал сыңар,

Башканын бактысына жеңилбеген.

Буулугуп кала бердим,

Буюккан көөдөндөгү Теңир менен.

“...”
Сени менден ким талашат,

Талаша албас башкалар…

Сени менден бүт талашат,

Тоолор, зоолор, аскалар!

Бирок ошол миң сан деген бийикти,

Талкалоого көөдөнүмдө аска бар!

Анткени сен бийигимсин,

Чокусунда ак кар, музу жаркырап.

Айттырбастан ээлеп ойду,

Алсыз кылып алды бат!

Анча мени карабачы, карабачы сук артып,

Ансыз дагы алдым туман, арка туштан жар кулап.

Эч ким туйбас, эч ким билбес,

Эгиз болуп тургандыгын жанымдын.

Элет сенин пейилиңде,

Эбегейсиз энсөөң болуп табылдым.

Өмүр мени өкчөсө да канча ирээт,

Өзү мага олжо, сенин барындын. 
«…» 

Түшүнгүн келбей турат,

Түшүнтө албай мен да убарамын.

Түртүшүп, каршылашкан,

Түпсүздүк, чексиздиктир бул ааламың.

Түбүнө жеткен ким бар,

Теңирим башка салган убаранын.

Кантейин актанууга,

Кан какшап турсаң дагы жарабасмын.

Кайрылбас күн нурунан,

Катылуу көөдөнүмө барак ачтым.

Кайгысыз курак артта,

Кармаштын ордосуна бара жаттым.

Күрөшүп бүтө албаган,

Көртирлик-тагдырымдын тендемеси.

Көздөрүң чексиз терең,

Көөнүмдө болом ага жел кемечи.

Көртирлик салсын азап,

Кайрылып келет күндөр, эркелечү.
БАЛАЛЫКТЫН АЗАБЫ ЭЛЕ… 

Бала күндөн жеригеним,

Баарын сенден көрөөр элем кайгымдын.

Багытыма эш боло албай,

Баолуктун бакытынан айрылдым.

Бүгүн дагы уруксатсыз,

Булгап жаттың босогосун айлымдын.

Сен сезимди тебеледин,

Сүйүүм анын курчоосуна кабылып.

Сүйүү ага шерик эмес,

Сезими жок эңсөө калды жанылып.

Сарсанаада бүгүн дагы,

Бара жаттым сүйгөнүмө таарынып.

Кантем бирок сүйүп калсам,

Караан калгыр аны неге коштодуң.

Кайда калды кубанычым,

Келди мүмкүн катарыңдан жок болуум.

Кепичи жок качып кетчү,

Кечээгимдин кайгысына окшодум.

Өчөштүнбү сүйгөн үчүн,

Өрт чалсын деп көкүрөгүн кайрадан.

Өзгө үчүн өгөй чыгаар,

А мен анын курманына арданам.

Өмүр болбой, өлүм болчу булакты,

Өлөрчө ич деди сага кайсы Адам?

Издечүмүн ишеничтүү,

Изи өчсүн деп көңүлдөгү жараттын.

Ишене албай бүгүн неге,

Изи калган карегимден дагы актым?

Иңир болгон тар көчөлөр,

Илкий басып, ишеничсиз бараттым.
«…»
Күбүлүп көөдөнүмдүн жалбырагы,

Кан жутуп кыялымдын аргымагы.

Кан Ордо каршы күчкө багынгандай,

Күтүүсүз көөдөнүмдөн жар кулады.

Таман жол ташын мага каршы атып,

Таарынган карегимди жалдыратып.

Тирегим түшүнүксүз, душман мага,

Таарынчаак тагдыр мага каршылашып
Аскадан боюн таштап сезимдерим,

Актык бар көөдөнүмдө, сезилбедим.

Амалы баштан ашкан бирөө шекил,

Алдабас эки көздү кечирбедиң...

Чачылдым, чачыладай кадамыңа,

Чарчадым, чоң үмүтүм азайууда.

Чын эле сүйүү мага душман бүгүн,

Жок жерден азап кошуп азабыма.
«…»

Сен мага башка элең, бөтөн элең,

Санаамдын гүл багында өсөөр элең.

Мен сени өзгө көздөн коруп анан,

Каректен калканч жасап өтөөр элем.

Кыялдар асманында калкылдаган,

Коруган, бирок ачык айтылбаган.

Сен барда түндүн бары бакыт эле,

Ай жалгыз ашыкча жүк артынбаган.

Мен гана сүйүүсү бар адам болуп,

Сен анын сересине кадам коюп.

Сезимдер баарын жексен кылаар эле,

Ай, күндү бут алдыга катар коюп.

Ыпысык, ысык эле эриндерим,

Мен сенин илебиңе жеңилгемин.

Биз бирге душман болдук сүйүүбүзгө,

Бир азга тыңшап турбай теңир кебин.

Жалынга талкаланды кыялдарым,

Жашымдын тамчыларын тыя албадым.

Тар акыл, тар көчөгө эге болуп,

Таарынып баратканга уялбадың.

Бул дагы сенин мүмкүн дараметин,

Билинбес бүтүн жашты санап өтүүм.

Бир гана сен түшүнүп, кеч болгондо,

Бир арман, менин сени карап өтүүм.
 «…»

Жолдо келем, жонума жүк артынып,

Жорук миң- сан, жоопсуз суроо айтылып.

Жолоочулар келет мендей сапарда,

Жадымына жашыруун сыр калтырып.
Алар билбейт, мен да билбей сырларын,

Алар мени, мен да  аларды ылгадым.

Аалам сыйбас сүйүү күттүм дедим да,

Айтылбаган бир себепке ыйладым.

Күндө миң-сан күйүт салып жанылуум,

Күтпөй мүнөт, сааттар улап агымын.

Кайдагы бир калп ушакты түнөткөн,

Каректерин тепсеп өтсөм баарынын. 
«…»

Күйүп жаттым, сүйүп жаттым

Сулуулугун дүйнөнүн.

Сыр жашырбай бет алдында,

Сырдуу тиктеп сүйлөдүм.

Сени карап күлдүм бирок,

Сенден көптү жашырганым билбедиң.

Күлүп турдум, билип турдум,

Ойлуу турган карегиңдин тереңин.

Сен жакынсын, сен ынаксын,

Өзүң жалгыз,  керегим.

Мен өзүңдөн жашырамын көп сырды,

Бирок анын билбестирсиң себебин…
«…»

Ал өзөн биздин өзөн,

Актыкка аалам кезип бара жаткан.

Ал сүйүү биздин сүйүү,

Ач көздүн ушагына аралашкан.

Ардагым сени сүйүп калганым чын,

Азаптын молдугуна карабастан.

Жан үрөп бүлүнгөнүң,

Жан эркем, жандан бөлбөс сүйүүм менин.

Жазыктыр жакшылык деп,

Жаап жаткан жамгырыңан күбүлгөнүм.

Жолумдан алгач тосуп,

Жаз жыттуу илебиме сүйүнгөнүм.
Эсимде күздүн түнү,

Эсиңе сенин дагы чегеленген.

Эңгиреп бүтүн аалам,

Эссиздик дүйнөсүндөй тегеренген.

Энекең сарсанаада жүргөн чыгаар,

Эмненин жыты урат деп кемегеңден.

А бизчи? Андабайбыз,

Апалар нени тилеп, самаганын.

Ай мынча, мынча татаал,

Аргаңды түгөттүрчү талабы анын.

 Биз  дагы  сапар алдык башкалардай,

 Үстүндө кылдыраган арабанын. 

А бирок татаал, татаал талабы анын!!
 «…»

Чакчалекей түшкөн күнгө таарынуу,

Чаңы чыгып, чалмакейлүү жагы бу…

Чарк жарылып кетээринде тирүүлүк,

Чынжыр өңдүү бириктирген сагынуу.

Неге мындай ой жорудум, билбедим,

Кыйын күндө канчаңарды иргедим.

Сагынууну көңүлүнө түнөтсүн,

Таарынууга көнүк болсо кимде ким?
 «…»

Жанды жанчып заматта бүлүк салып,

Далай көздөр жанымда кылыктанып.

Турса дагы өгөйлөп, бирок өзүм,

Жаралуумун сени эрксиз сүйүп калып.

Шорум да бир, бактымда аралашкан,

Шоолам сенсиң таңымдай жана аткан.

Шашып чыксам сүйүүнүн мейкинине,

Сен мүнүшкөр куш издеп келе жаткан.
“...”

Таарынычка бата түштүм күтүнбөй, 

Тагырымды ээлегенсип бүтүндөй.

Сени менен таң да атып, кеч кирип,

Сен мен үчүн жазым, кышым, күзүмдөй.
Болбочудай биз жолукпас убакыт, 

Бир заматта үмүтүмдү уратып. 

Анан кайра келе калат улуу ой, 

Сенин кумар сезимиңди суратып. 

Кыялбаган таңы бардыр бактынын, 

Биздин сүйүү ширесиндей таттуунун. 

Билсең бүгүн жаманымды унутуп, 

Билсең бүгүн, баштагыдан жакшымын. 
Кыял сен деп сапарына бараткан, 

Кумар сенде далай көздү саматкан. 
Канча көздү нуру менен жалтантаар,

Менин сүйүүм жүрөгүмдөн жаңы аткан. 
“...”

Бул жашоо көзгө бүдөмүк болуп тартылып,

Бараар жол кайда, бактысыз азап артылып?

Жаңы эле күндү тосподум беле таңында,

Жанымда мени түшүнчү карек барсынып.

Нурлары мага ийбеди беле баштарын,

Бийиги мага туюлбай мобул асканын.

Куланып барып, төмөнгө түшүп мен анан,

Бийиктин, бийик сезимин жаза баштадым. 

“...”

Билинбейбиз, бириндейбиз 

Башкалардын катарынан кезиккен.

Билгендерге чоочун караан,

Баш ийкешип өтүп кетчү эшиктен.

Бирок биздин көздөрүбүз,

Көздүн үнсүз бир күчүнө жеңилип.

Билем биздин жүрөгүбүз,

Бир добушту эшиткен.

Сен бирөөсүң, башкаларга,

Жол жээгинен жолоочудай кабылган.

Мен да бирөө тирлигимдин,

Чырмооктолгон түйшүгүнө чалынган.

Бирок биздин бирге келчү,

Жол жээгинде көп карек бар сагынган.

Билем сенин жүрөгүңдүн эгизи,

Менин алсыз көөдөнүмдөн табылган. 
“...”

Эх бейжай,

Көөдөн бүгүн жайлабаган.

Ээн башсың,

Кантип сени жайгаралам?

Экөөбүз,

Жалгыз анын көзүн самап,

А бирок,

Таба албадык айланадан.

Алыста,

А мен калдым өзүң менен.

Сен душман,

Душмандыгың сезилбеген.

Сен ага,

Сүйүү жасап койбогондо,

Мен жалгыз,

Калмак элем кечим менен.

Тирлик бул,

Убай-чубай тегеренген.

Сагыныч,

Көөдөн өрттөп келе берген.

Мен көбүн,

Көз жаздымда калтырмакмын,

Сен алгач,

Аны сүйүп чебеленген. 

Ушинтип,

Көөдөнүмдү күнөөлөдүм.

Биз бирге,

Бир каректи сагынганда.

Бул көөдөн,

Жалгыз менин сүйөгөнүм,

Бир кызык,

Сезим салып жарым жанга. 
ТҮШ

Түш айттың, 

Баян кылдың,

Мен аны аян кылдым…

Билгизбей, бөлөк сөзгө жайгарганың,

Билинди бирок мага,

Бир чындык бар экенин айта албадың.

Чындыкка кеткен атаң,

Чындыкты аян кылды. 

Бир менин арданганым!

Тирүүлөр көрө албаган,

Тирүүлөр жеңе албаган,

Чындыктын теңдемеси сыяктанып.

Бул түштүр? Аңдабадык,

Бул жолдун арты татаал,

Түш өңдүү түндө турчу кыяк чалып.

Өлгөндөр сабак бизге,

Өлбөстүр, бирок алар,

Артында сен сыяктуу туяк калып.

Жолуңдан бир аз тайып,

Жосунсуз ойлор сага кулач жайып.

Жатпасын, андадыңбы?

А мүмкүн көз тунарган,

Кыялдан сөз куралган,

Сүйүүгө курман болуп калганыңды.

Айткандыр маркум атаң,

Түшүндө аян берип,

А мүмкүн «Бүгүн уулум,

Куран окуп,

Эске алсын деген чыгаар арбагымды». 

Актыкка кеткен алар,

Асылдык алар үчүн,

Биз билген жалгандыктын аңызы эмес,

Биз эмне пендебиз да,

Төрт карыш төмөндүктү көрө албаган.

Төр менен улаганы бөлө албаган,

Тоону да, тоо деп айтып,

Түбүндө төрөлөрдөй өлө албаган,

Биз эмне пендебиз да.

А мүмкүн ошол себеп,

Атаң да урушкандыр…

Чүрпөсүн ак караны жеңе албаган.
 «…»

Чачылган күндөрүмө,

Канааттанып.

Чарчаган ар күнүмдө,

Сабак калып.

Өмүрдүн өткөндүгү,

Бирок билбейм,

Көөдөндү бир башкача,

Барат жарып. 

Анткени күн да бүттү,

Өмүр өтүп…

Бир гана жүрөгүмдө,

Жанат жарык!!!
Кирликтен уйпаланган,

Калаа шерик.

Көп күндүн таңы калды,

Жамгырланып, 

Көрлүктөн качып кетчү,

Жагы барбы?

Көөдөнүм турган кезде,

Калбырланып…
Күн өтүп, майдалыкты

Ичтен жерип.

Көп ичи, Адамдыктын,

Жолун самап.

Көртирлик кара түндөй,

Түнөрөт да,

Көр тирлик мынча неге,

Коңулданат?

А мүмкүн жаткандырмын, 

Жакынымдын,

Саамайды сылап турчу,

Колун самап… 
БЫЙЫЛКЫ ЖАЗ 

Жаз келди,

Баягы жылуулуктан оолак калып.

Ыпысык,

Тилектерден оолактадык.

Бул дагы,

Көп жылдардын азабыдыр. 

А мүмкүн,

Сүйгөнүмдүн атагыдыр.

Же анын талабыбы,

Чубалжыган.

Канчалык көнүп ага,

Канчалык макул болуп,

Турган менен,

Ал айткан эрежеден,

Улам чыгам. 

Сан күнбү,

Же сабагын берип турган?
Түйшүктүр,

Мүмкүн бизди жеңип турган?
А мүмкүн,

Бактыбыздын азабыдыр,

Же анын бир ирмемдик кайгысыдыр,

Баарысын бир өзүнө,

Шерик кылган?..
«…»

Сүйүптүрмүн,

Акылыман кетип мен.

Сарсанаага батып анан,

Сапарымда сен бир азга, кечиксең.

Сүйүптүрмүн меш күйбөгөн,

Муздак тамда, жатып да.

Сезбептирмин, жаппаптырмын, айнекти,

Канча муздак кирсе дагы,

Жабылбаган эшиктен.

Сырткы муздак, сезилбептир.

Сезилбептир башкалардын дабышы.

Сенден төмөн, сенден күчсүз,

Болгон экен теребелдин баарысы. 

А мен анын кучагында,

Алсыздыктан бийлепмин.

Бирок сүйүү мен күткөндөй,

Жылуулугун түгөтөөрүн, Билбепмин…

Сүйүптүрмүн,

Ызгаар түндүн, мазак кылып бороонун.

Гүлзар болуп турган менен,

Сезбептирмин,

Көрксүздүгүн короонун.

Байкабапмын,

Тумандаган карегимдин, азабын.

Билем жалгыз, сен багынткан.

Сезимимдин ирмеминде,жашадым.

Азыр денем, үшүп барат.

Жабылбаган муздак тамдын, ичинде.

Жашырбаган сырым калды,

Жан дүйнөмдү багындырган, кишимде.

Бирок муздак, бүт дүйнөмдү,

Билгениндей багынтып.

А жүрөгүм, бир ирмемде,

Баштагы бир жалгыздыгын,

Сагынтып…

«…»
Бүгүн да,

Жамгыр төктү биздин жерге,

Бузулуп, 

Сөздөн курган, үйлөрүбүз.

Баардыгы желге учту,

Камгак сымал,

Бир жерге додо болбой,

Үймөгүбүз. 

Бүгүн да,

Чарт жарылып,

Бүгүн да,

Чорт үзүлдү сүйлөмүбүз. 

Бүгүн да,

Бороон урду чатырларды,

Кайдагы,

Кайырчынын чапанындай.

А мүмкүн атайындай,

Тирешебиз…

Бул көчө бизди бир саам,

Кезиктирген.

Баары бир,

Бул жол менен,

Бир өтөбүз…

«…» 

Ал башка билгенге башкадыр,

Билбессиң сен анын татымын.

Баарысы таарынган жактадыр,

Эгер мен сага айтсам ачыгын.

Сен аны көрмөкмүң каяктан,

Эгер ал көзүмдө тартылса. 

Ал чындык мен менен бараткан,

Ал кирдейт көбүнө айтылса.  

«…»

Сүйүү десе,

Ойлоптурмун билбестен.

Ойлоптурмун,

Көз тунарган бакты деп…

Бүгүн болсо,

Олтурамын иргеп мен,
Анын мага,

Тартуулаган азабын.

Мүмкүн билбейм,

Бул бактыны, мен негедир,

Көтөрө албай жатамын? 

Сүйүү десе,

Ойлоптурмун эргүүнү,

Ташка ийленип, 

Бышып түшчү булактай. 

Аттиң мүмкүн,

Койбогондо сук артпай.

Болмок эмес,

Анын мага азабы?

Мүмкүн мени,

Сынап көрүп жатабы?

Дедим бир саам,

Кимдер билет,

Кимдер аны түшүнмөк?
Мейли мен да,

Кечээгини,

Коёюнчу түшүм деп…

Сүйүү десе,

Айды ойлопмун…

Бийиктеги мелжиген.

Кайдан анда,

Эске келет?

Эстебепмин жерди мен.

«…» 

Негедир көздөрүмө 

Жашым толуп,

Билгизбей өз ийниме

Башым коюп,

Солуктадым.

Ээн калаа,

Ээн көчөдө,

Мен сенин карегиңе,

Жолукпадым. 

Чын эле келген эле,

Бир сенсиз өтүп жаткан,

Бул күндөрдү,

Өзүңдөй карек менен,

Толуктагым. 

«…» 
Сагындым, караанынды,

А мүмкүн жамалыңды.

А мүмкүн күлкүң менен,

Эргитип салаарыңды.

Эстеп турам. 

Билбеймин, деги чексиз,

Билемин, бирок эссиз,

Эргүүнү акыл менен,

Чектеп турам. 

Негедир эрекеледим,

Кыялда, 

Ойлорумда.

Башкача кылат белем,

Жанымда болгонуңда.

А бирок менден алыс,

Кайсы бир тараптасың,

Билбейсин сени эстеп,

Билбейсин,

Билмек белең,

Өзүңсүз таң атпасын. 

Эмнеге буулугамын,

Бир ойго муунамын.

Себелеп турган ырдын,

Саабына жуунамын.

Сүйүүсүз жандай,

Басып жүргөн менен,

Капалуу экенимди,

Билген менен.

Сүйүүмө курсант жандай,

Туюламын.
«…»

Аярым,

Аябадым. 

Мен бугүн адамдыкка,

Жарабадым. 
Кечирчи?!

Ошон үчүн,

Мен бүгүн барбай сага,

Аярладым. 

Алтыным, 

Көл мүнөздүү.

Сенсиз мен элестебей,

Күндөрүмдү.

Айтчы сен?

Кантип гана ыраа көрөм,

Башкага көзмончоктой,

Сүйгөнүмдү! 

«…»

Башка үчүн,

Башкасын да…

Баа берип жакшы атыңа,

Жүрүшөт канчалары.

Көңүлү калса дагы,

Көп кыздар максатына.

Канат күүлөп.

Күндөрдүн бир күнүндө,

Менин да көөдөнүмдө,

Акындын бир кайрыгы,

Калатпы деп…

Канчасы душман болуп,

Канчасы таш ыргытты,

Арабызга…

Тенелип жооп кайтардык,

Эмнеге анттик экен,

Балабыз да?.. 

А азыр башка баары,

Көчөдө кар күрөлүп,

Жатса дагы,

Ысып турган.

Бир сезим, бир сезим да,

Ал да болсо,

Сен мени кучагыңа,

Кысып турган. 

3- БӨЛҮМ 

ТҮРМӨКТӨР
1. 

Мен деп турат малайдын чүрпөлөрү,
Мара жактан эшегин теминишип.
Майдаланат Манастын урпактары,
Малайлардын кешигин кемиришип.

2.

Агабыз наркы кеткен өзөн менен,

Ак сакал анда-санда көсөм деген.

Айтууга акыбыз жок болсо дагы,

Айткыла, эмне калды көзөлбөгөн?
Арман эй, аталардан ажырадык,

Айлында өзү өлсө да, сөзү өлбөгөн.

3.

Көңүл түшөт, ойлорум ушаланып,

Көөдөн муздайт көп ыза тушап алып.

Көмөрүлгөн казандын алдындагы,

Көөдөй кара жолдон биз узабадык.
4.

Түтүнү каптап, түндүктөн нуру куюлуп,

Таң башка бизде, жылдызы бирден суюлуп.

Тагдырды баштап бараткан элет жолунда,

Таш менен бирге бактыбыз жатчу жуурулуп.

5. 
Сен мага азыр башка,

Башкасын, жакын бирок ырааксың да.

Айланып асыл жашка,

Алтыным сен башкача ынаксың да. 

Актык деп,

Ак жол тилеп чийилүүдө эки сызык,

Агылып арманы жок ыр астында.
6. 

Бороон, шамал, 

Бир башкача обон салып ыйлаган. 

Бир аз турдум,

Бет алдымда комуз жатты кыйраган.

 Кайдан көрдүм?

 Түшүмдөбү, өңүмдө, 

Деги сени, кайзамандын бактысына ыйгарам?
7.
 Жүрөк бирөө,

Сан көздөрдүн сыздаганын сезбеген.

Сезим жалгыз,

Бир жарыкты беттеген.

Көөдөн жалгыз,

Күүгүм жалгыз жанымда,

Ким бирөөнүн бактысына жетпеген.
8. 

Чарчадым анан чаң будуң болгон дүйнөдөн,

Чындыкты таппай жанчылып барам күндө мен.

Чындыгы өлгөн жалгандын жалган бетине,

Чыдамкай болуп жашоого качан үйрөнөм?..
9. 
Кабыл албай бөөрүлөрдүн үйүрүн,

Көңүл калып күчөп турат түңүлүүм.

Кимге кызык колу-бутту кишендеп,

Кунан чабыш курагыңда жүгүрүүң.
10. 
Төгөт жамгыр бет алган жолду бөгөп,

Бүт дүйнөмдү бир кызык сезим бөлөп.

Сени күткөн жылымык эринимди,
Ошол кечтин жагымсыз жамгыры өбөт.
11. 

Ого эле арбын болуп барат билсең,

Обужок таарынычка окшошкон күн.

Өлүмдөн эрте келип калбаса экен,

Экөөбүз чоочун болуп коштошкон күн.
12.
Ата журттун каны чуркап тамырда,

Мекен үчүн күйүү аздыр жалынга,

Сенин жаның сыздап турса Ата журт,

Менде сыздайт сенден бүткөн кабырга.
13.
Кызыткан бийлик,  ысыткан бийлик,
Кычуу бир жерди жышыткан бийлик.
Кыямат жолдун кыясын жортуп,
Кыямат күнгө  тушуккан бийлик.
14. 

Мен алсызмын адамдар баары алсыз,
Мен жалгызмын теңдешсиз баары жалгыз.
Бирок бизге берилген мыйзам ушу,
Бүт жалгыздык кайрадан кайталангыс.
15.

Өзүң барсың.

Мени бирөө сагынганын

Эстеткен.

Сен бөлөксүң,

Сен башкасың,

Мен жаныңа кеч жеткен.

Билесинби? 

Кеч күздөгү жолугуу,

Эстединби?

Армансыз күн,

Олтурамын эмнегедир,

Эстеп мен. 

16. 


 Жыртык агым дүйнөнү башкарууда,
Жылаңачтар жактырбай каш кагууда.
Жаман ойсуз кой мүнөз журтум бүгүн,
Жуң-жаңдардын буйругун аткарууда.

17. 


Майдаланган майдалык, майдалык ай,

Мезгилинен ким калды майтарылбай?!
Манас берген айкөлдүк мекенине,

Мына ушинтип калабы кайтарылбай.
18. 
Кеч да кирди, 

Өмүрүмдүн бир күнүнөн айрыган.

Таппайм эртең,

Бул күнүмдү!

Эртең дагы бир бариктен айрылам.

Бирок күндөр,

Биз жолоочу,

Бир гана ирээт кезигип,

Бирок эртен жок болобуз,

Сенин тааныш айлыңан…
20. 

Куланып жылдар, сааттар жылгасынан,

Качат күн баолуктун урматынан.

Колтуктап жаштыгымдын от курагын,

Коштоштум бала мүнөз курдашыман.
21.
Таңдын, кечтин тарткан чоору сен болуп,

Калаарымды анда кайдан ойлопмун.

Көп жигитти сүйбөй койгон сыңары,

Мен да сени сүйбөй кыйнап койбопмун.
22.
Түн узун, түн пардасы түрүлбөгөн,

Түн азап, туман бети сүрүлбөгөн.

Таңымдын таалайлуусун күтүп жалгыз,

Түндө мен калчу болдум сүйүүм менен.
23.
Мейли сезбе, сенделүүгө акым жок,

Мейли билбе, сен каалабас жандырмын.

Бирок мени издеген бир мейкинде,

Меним үчүн, меники үчүн бардырмын.
24.
Жашырууну мекен кылып дүйнөбүз,

Жаңылууга кул болобуз түндө биз.

Жалгыз айды чогуу тиктеп олтурбай,

Жалынабыз жалгыз айга күндө биз.
25. 
Бул мага өгөй эмес жалгызсыроо,

Бурултпай бир багыттан келе берген.

Бул тирлик билгендерге миң-сан түйшүк,

Булуттай көк асманда тегеренген.
26. 
Бир эле күнгө мен болуп көрсөн эгер сен,

Билмексиң ойдун бардыгы сенде болоорун.

Башканын айтаар сүйүүсүн сезем көзүнөн,

Билбеймин бирок, бир сенден бөлөк жок орун.
27. 

Телефон үнсүз, жанда тунжурган, 

Мен бирөө бактысыздай ыр кураган.

Бүт дүйнө тунуп калган карегимде,

 Бир гана жүрөк бейжай, ургулаган.  
28. 
Күңгүрөп комуз, кайгыны чегелеген,

Күйүттүү кыргыз, көздүүсүн тебелеген.

Күндөрдүн ушул көөдөнсүз жыланачы,

Көздүүнүн көөнүн көздүүдөй кенебеген.
29. 
Күңкүлдөйт комуз, күүсүнөн жанып кылдары,

Күйдүргү кайрык, бүдөмүк болуп ыргагы.

Күйүтү толуп  кеткендей болуп көөдөнүм,

Көздөрү нымшып кыйлага чейин ыйлады.
30. 
Көзүмө жашым толуп, 

Ийниңе башым коюп.

Баштагы адатымды салдым дагы.

Жаным сен,

Жарымым сен,

Тирелген ишенчимсиң алдымдагы. 

Биз бирге баратабыз,

Биз дагы адашабыз.

А мүмкүн ушул сүйүү жандырмагы.
31. 
Бүлүндүм,

Күйдүм,

Чөктүм, чебелендим.

Күңүрт ой мейкининде тегерендим.

Күңкүлдөп ичтен жеген улуу күрөш.

Күү-шаалуу кыялымды жеңе келдиң.

Көөдөндө улуу сүйүү күткөн менен,

Мен анын пас жагына тебелендим…
32. 
Жылаңач дүйнөлөрдү үшүк уруп,
Журтуңдун көч башында күчүк улуп.
Жумурай журттун өлгөн бактысына,
Жакшылар бышактоодо жүзү булут.
33

Бүк түшүп бүт баарыбыз солуктадык,
Бүт бүтүп бар байлыкты оюктадык.
Батыштын баткагына балык болуп,
Батыштын бактысына жолукпадык.
34.

Куйкалап ысык шире таңдайымды,
Үшүтөт муздак шамал маңдайымды.
Муюган уйкусунан ойгот эрте,
Мусаапыр журтка айлантпай балдарыңды.
35.


Жатам үйдө көңүлүм жок жалгыздап,

Болбос уруш, буурул түндө жан кыстап.

Жашоодогу жалгыз күнүн сагынып,

Жалбыраксыз шуу үшкүрөт жалгыз бак!!!
36. 

Билбейм, билбейм.

Нени самайт көкүрөк.

Буулугамын, 
Булуттанган,

Бул жашоонун өчү көп.
37. 
Буулугам,

Көз жашты көнүк кылып.

Жаңылам,

Баардыгын көрүп туруп.

Жаштыктыр,

Бул дагы кенебеген.

А мүмкүн азабым,

Ченебеген. 

А мүмкүн мезгилдин 

Мерезидир,

Мендеги чындыкты,

Тебелеген. 

38

Башаламан күндүн шарында, 

Өтөт күндөр, өтөт токтобой. 

Өлүмдү эсте өмүр барында,

Бул өмүргө тирөөч окшобой. 
39

Жашабай жаштыгымдан муунуп турам,

Жамгырдай жашыма эх, жуунуп турам.

Жолукпай калган өндүү жакшы күнгө,

Жамандын чөйчөгүндө тунуп турам.
40

Кетем деп жатсаң алыска,

Кыйналып турам жалгыздап.

Күн чыкпай койсо жети күн,

Куурайт го байкуш жалгыз бак? 

41

Кечээкини мен  бүгүн таппай келем,
Кеп кадырын энеке сактай берем.
Кыргызбайдын үйүндө өскөн үчүн,
Киргизбайдын үйүнө батпай келем.

42

Кантип гана аяктаймын термемди,
Кантип жазам кыргыз төккөн терлерди.
Кантип кыргыз катарынан чийишет,
Өз богуна тайгаланган эрлерди?

42

Чындыкты издеп жүрдүм калааңардан,
А чындык кезикпеди араңардан.
Чым баскан көрдөн көрдүм,  бир чындыкты,
Ажалдын таманында табаланган. 

